
				இப்பக்கம் மெய்ப்பு பார்க்கப்படவில்லை
நட்பியல் அதிகாரம் 83

நட்டார்போல் நல்லவை சொல்லினும், ஒட்டார் சொல் ஒல்லை உணரப்படும். 826 நண்பரைப்போல நடித்து, நன்மையானதைச் சொன்னாலும்கூட பகைமை உள்ளவர் பேசும் சொற்கள் நன்மை அளிக்காது என்ற உண்மையை சீக்கிரமாகத் தெரிந்து கொள்ளலாம்.

சொல் வணக்கம் ஒன்னார்கண் கொள்ளற்க-வில் வணக்கம் தீங்கு குறித்தமையான் ! 827 வில் வளைந்திருக்கிறது என்றாலும் அது தீங்கு செய்ய (அம்பு எய்வதற்கு) தயாராக உள்ளது, அதுபோல், பகையாளி வணக்கத்தோடு பேசுகின்ற சொற்கள் நன்மை தரும் என்று நம்பிவிடக்கூடாது.

தொழுத கையுள்ளும் படை ஒடுங்கும்; ஒன்னார் அழுத கண்ணிரும், அனைத்து. 828 பகையாளி வணங்கிக் கும்பிட்ட கைகளுக்குள்ளும் கொலை செய்யும் ஆயுதம் மறைந்து இருக்கும். அதைப்போல பகையாளி அழுது வடித்த கண்ணிரும் வஞ்சனை உள்ளதாக இருக்கும்.

மிகச் செய்து, தம் எள்ளுவாரை நகச் செய்து, நட்பினுள் சாப் புல்லற்பாற்று. 829 வெளிப்பார்வைக்கு மிகுந்த நட்புக் காட்டி, மனத்துக்குள் இகழும் பகையாளியை, தானும் அவருடைய நட்பால் மகிழ்ந்து இருப்பது போல வெளியே காட்டி பிறகு அந்த நட்பை விட்டு ஒழித்து விடவேண்டும்.

பகை நட்பு ஆம் காலம் வருங்கால், முகம் நட்டு

அகம் நட்பு ஒரீஇவிடல் ! 830 பகையாளி, நண்பரைப்போல் வரும் சந்தர்ப்பத்தில், முகத்தால் நட்புக் காட்டி, மனத்தால் அவர் தொடர்பை நீக்கி பிறகு, அந்த முக நட்பையும் விட்டு விட வேண்டும்.

